
2024 оны ... дугаар 






     Улаанбаатар

сарын ... -ны өдөр                                               



 хот
МОНГОЛ УЛСЫН ХИЛИЙН ТУХАЙ ХУУЛЬД НЭМЭЛТ, 

ӨӨРЧЛӨЛТ ОРУУЛАХ ТУХАЙ 

1 дүгээр зүйл.Монгол Улсын хилийн тухай хуулийн 47 дугаар зүйлд доор дурдсан агуулгатай 47.3 дахь хэсэг нэмсүгэй:
“47.3.Албаны нохойг дараах тохиолдолд ашиглахыг хориглоно:
47.3.1.энэ хуулийн 47.2.1-47.2.8 дахь заалтад зааснаас бусад үндэслэлээр;


47.3.2.өндөр настан, насанд хүрээгүй хүн, жирэмсэн болон хөгжлийн бэрхшээлтэй нь илэрхий мэдэгдэж байгаа хүний эсрэг ашиглах. 

2 дугаар зүйл.Монгол Улсын хилийн тухай хуулийн 47 дугаар зүйлийн 47.2 дахь хэсгийг доор дурдсанаар өөрчлөн найруулсугай: 
“47.2.Улсын хил хамгаалалтад албаны нохойг дараах тохиолдолд ашиглана:
47.2.1.хилийн манаанд үүрэг гүйцэтгүүлж, хилийн болон хил орчмын дэглэмийн зөрчлөөс урьдчилан сэргийлэх;
47.2.2.хил зөрчигчийг илрүүлэх, мөрдөх, саатуулах, хуяглан хүргэх;
47.2.3.хилийн зурвас, боомт, бүсэд хүн, тээврийн хэрэгслийг барьцаалсан, нийтийг хамарсан эмх замбараагүй байдал үүссэн болон террорист үйлдлийн сөрөг тусгай ажиллагаанд;
47.2.4.хил зөрчигчийг илрүүлэх зорилгоор орон байр, тээврийн хэрэгсэлд үзлэг хийх, зэвсэг, галт хэрэглэл, тэсэрч дэлбэрэх болон хар тамхи, мансууруулах, сэтгэцэд нөлөөлөх бодис илрүүлэх;
47.2.5.онцгой объект, хилийн анги, салбар, боомт, харуулын байрлалыг хамгаалах;
47.2.6.өөрийн болон бусдын амь нас, эрүүл мэндэд учирч болох аюулыг таслан зогсоох, гамшиг, аюулт үзэгдлийн үед аврах, эрэн хайх;
47.2.7.зэвсэглэсэн болон зэвсэгт эсэргүүцэл үзүүлж болзошгүй этгээдийг саатуулах, өөрийгөө болон бусдыг зэрлэг амьтнаас хамгаалах;
47.2.8.өвлийн улиралд хүрэхэд хүндрэлтэй, алслагдсан хэсэгт чарганд хөлөглөх.”
3 дугаар зүйл.Энэ хуулийг 2024 оны ... сарын ...-ны өдрөөс эхлэн дагаж мөрдөнө.
Гарын үсэг
ДЭЛГЭРЭНГҮЙ ТАНИЛЦУУЛГА
Монгол Улсын хилийн тухай хуульд нэмэлт, өөрчлөлт оруулах тухай хуулийн төслийн талаар

Монгол Улсын хилийн тухай хуулийн 47.2-т "Албаны нохой бэлтгэх, ашиглах хамгаалах журмыг улсын хил хамгаалалтын асуудал эрхэлсэн Засгийн газрын гишүүн батална” гэж заасны дагуу Хууль зүй, дотоод хэргийн сайдын 2017 оны  A/130 дугаар тушаалаар дээрх журмыг баталсан боловч захиргааны хэм хэмжээний улсын нэгдсэн санд бүртгэлгүйгээр мөрдүүлж байна. 

Уг журмаар албаны нохой ямар үед ашиглах, ямар этгээдийн эсрэг ашиглаж болохгүй зэрэг шууд хүний эрхтэй холбоотой асуудлыг журмаар зохицуулсан байна. Албаны нохой нь галт зэвсэг, тусгай хэрэгсэл, биеийн хүчний мэх зэрэгтэй адил хэзээ, хэрхэн хэрэглэх талаарх эрх зүйн үндэслэл нь хуульд байх нь зүйтэй тул одоо журмаар мөрдөгдөж байгаа зохицуулалтыг Монгол Улсын хилийн тухай хуульд тусгахаар хуулийн төслийг боловсрууллаа.  
